
Jekk qiegħed imdendel
Carmel G. Cauchi

Jekk qiegħed imdendel
minn xifer ta’ rdum
fuq ħabel imżarrad jiddgħajjef kuljum…

inkella qed negħreq fil-ħalel
ta’ baħar-dragun irrabjat
jgħaddasni fi ħdanu
jew b’qawwa jsabbatni mal-blat…

Jekk qiegħed inħossni daqskieku dubbiena
maqbuda, marbuta
fin-nisġa t’għanqbuta
minsuba minn brimba bla ħniena…

Jekk qiegħed inġarrab dan kollu
u forsi nsib ruħi mitluf
fi sqaq mhux magħruf,
jew nogħtor u nteftef fil-għama
f’xi lejla mudlama,

mhux kollox mitluf
sakemm nibqa’ mqabbad
mal-ankra tat-tama.




